
Sire, ne voulant vous faillir de promesse, je vous jure la foy que je doy à Dieu & à
vous, que j'ay fait mon devoir à l'endroit de ma fille, luy exposant vostre vouloir, &
l'exhortant de vous complaire : mais pour resolution, elle m'a respondu, qu'elle est
plustost deliberée de mourir cruellement, que de commettre chose aliene de son
honneur. Vous sçavez, Sire, comme vous ay tousjours dit, que je la pouvoye prier,
mais forcer non. Ayant doncques obey à vostre commandement, & satisfait à ma
promesse, il vous plaira me donner congé de me retirer en quelque mien chasteau,
pour donner desormais quelque repos & relasche à ma foible vieillesse.

